
E-Bike-Boom
D‘Idee e E-Bike chaufe chönnt sich lohne
zum endlich Herz und Lunge echli schone,
funktioniert nit, han ich am SlowUp erlebt,
wenn hyperventiliersch us Angst, will der Akku vellicht nit verhebt.

Alternativi Energiequelle
Politiker, Mediefuzzi, Kommentatore
händ sich, uf eim Aug blind, eisitig verschwore.
Anstatt friere würd e Lösig finde reize,
wo mit dene Hitzchöpf wenigstens e bitzeli chöntisch heize.

Musikalisch
Es git e Musigweg am Rhy noch markiert
für alli wo so öppis tatsächlich interessiert.
Do letschti stoht dört ein mit abeglohne Hose
de sait er will sich endlich emol eine lo blose.

Lauwarm
Anderi kopiere isch immer mehr verpönt,
anonym wird vu Woke*is lauwarm derwäge klönt.
Do derzue chan ich nur schadefreudig lache,
will sicher kei Mensch mini Schnitzelbänk wird nochemache.

Bernerplatte
Frau Baume-Schneider suttered im Keller Amherd e Rösti (zumene Brote)
und parmelinierte Berset mit ere Cassis-Note.
Uf das Berner-Plättli sind mir Schwiizer stolz,
im Dütsche gits nur verbärbockte Ha-Habeck mit Scholz.
(...und Lindnerblüete-Tee...)

Güllegeflüschter
Bim Camping und der Gülle schaffe jetzt zwei Fraue.
Hoffentlich chönne sie sich öppis Schöns ufbaue.
Vellicht würds passe, macht möglicherwiis Sinn,
me holt no Pamela Anderson als Rettigsschwimmerin.

Redlich verdient
Es git e neus Päärli mit eim us dere Gmeind.
Zwei sind glücklich, gmeinsam vereint.
E blinde Hahn het endlich e leckers Körnli gfunde:
He Tino i gratulier und stuun ganz unumwunde.

Chinderfasnacht, Fasnachtsfüür, Chehrusball
und Guggejubiläum nit verpasse!


